
Maladi a

Anthrax se yon maladi grav pwovoke pa « Bacillus anthracis », yon bakteri ki fè de « ze » (spore).  Bakteri se mikwòb ki kab fè w malad.  Yon « spore » se yon selil k ap dòmi men ki gen dwa reveye lè kondisyon yo bon pou sa.                 

Anthrax pi komen nan Amerik di Sid ak Santral, Eròp di Sid ak de Lès, Lazi, Lafrik, Karayib ak Mwayen Oryan.  

Gen twa (3) kalite anthrax: po (kitane), poumon (inalation), ak dijestif  (gastroentestinal).
Transmisyon

Anthrax pa yon maladi ke yo konnen ki soti sou yon moun ale sou yon lòt moun.  Moun gen dwa vin enfekte ak anthrax lè y ap manipile pwodwi bèt ki enfekte oswa lè yo respire de spore anthrax nan pwodwi bèt ki enfekte (tankou lenn pa ekzanp).  Moun gen dwa vin enfekte tou ak anthrax dijestif lè yo manje vyann animal ki enfekte e ki pa byen kwit.  

Anthrax gen dwa itilize tou kòm zam.  An 2001, yo te sèvi avèk li kòm zam nan Lèzetazini. Anthrax te simen atravè sistèm lapòs la ekspre pandan yap voye lèt ki gen poud ladan yo ak anthrax.  Aksyon sa a te lakòz 22 ka enfeksyon.

Sentòm

Sentòm gen dwa parèt nan sèt (7) jou apre w pran kontak ak bakteri a pou tou lè-twa kalite anthrax yo.  Pou anthrax poumoun, sentòm yo kapab parèt nan yon semèn oswa gen dwa pran 42 jou pou l parèt.  Sentòm anthrax yo diferan selon kalite maladi a :  
Po:  Premye sentòm la se yon ti bouton ki devlope tounen yon anpoul.  Anpoul la vin tounen yon ilsè sou po a avèk yon zòn nwa nan mitan li.  Bouton an, anpoul la ak ilsè a pa fè mal. 

Dijestif: Premye sentòm  yo se lanoze (kè plen), pèt apeti, dyare ak san, ak lafyèv, epi gwo doulè nan lestomak. 

Poumon: Premye sentòm anthrax poumon (respire) yo se tankou lè w gen yon grip oswa yon larim viral (flu) e li gen dwa enkli mal gòj, ti lafyèv ak kò-fè-mal.  Pi ta, sentòm yo enkli tou, lestomak chaje, esoufle, fatig ak kò-fè-mal (Enpòtan: Pa kwè poutèt yon moun gen sentòm grip oswa flou ke yo te respire anthrax.) 
Tretman

Antibyotik sèvi pou trete tou lè-twa kalite anthrax yo.  Li enpòtan ke yo jwenn enfeksyon an e ke yo trete l bonè.
Prevansyon apre w ekspoze. Tretman yo diferan pou yon moun ki ekspoze a anthrax, men ki poko malad.  Founisè lasante yo pral sèvi ak antibyotik (tankou ciprofloxacin, levofloxacin, doxycycline, oswa penicillin) an konbinezon ak vaksen anthrax pou anpeche enfeksyon an.

Tretman apre enfeksyon. Tretman an dabitid se 60 jou antibyotik.  Siksè a depann selon kalite anthrax la ak ki moman (bonè) tretman an kòmanse.

Prevansyon

Nan peyi kote anthrax kouran epi vaksinasyon bèt nan twoupo pa fèt fasil, moun dwe evite kontak ak bèt epi pwodwi animal epi evite manje vyann ki pa touye ak kwit korèkteman. 
Vaksen

Yon vaksen anthrax jwenn otorizasyon pou yo sèvi avèk li sou moun.  Yo rapòte ke vaksen an 93% efikas nan pwoteksyon kont anthrax. Vaksen an fèt nan yon seri twa (3) piki ke yo bay nan espas 2 semènn, swiv pa yo lòt seri 3 piki nan 6, 12 ak 18 mwa apre premye twa piki yo.  Piki rapèl rekòmande chak ane. 

Vaksen an bay en premye a militè.  Li rekòmande pou moun ki gen gwo risk pou yo ekspoze a anthrax tankou anplwaye nan laboratwa rechèch kap manipile bakteri anthrax regilyèman, moun kap travay ak po animal enpòte oswa manipile pwodwi animal ki kapab enfekte, epi veterinè ki vwayaje nan lòt peyi kote anthrax pi komen. 

Reyaksyon leje te rive nan 30% moun ki te vaksinen yo e sete yon ti doulè leje ak yon woujè kote yo te gen infeksyon an.

